
ԵԶՐԱԿԱՑՈՒԹՅՈՒՆ

«ԵՎՐԱՍԻԱԿԱՆ ՏՆՏԵՍԱԿԱՆ ՄԻՈՒԹՅԱՆ ՄԱՍԻՆ» 2014 ԹՎԱԿԱՆԻ ՄԱՅԻՍԻ 29-Ի ՊԱՅՄԱՆԱԳՐՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ ԱՐՁԱՆԱԳՐՈՒԹՅԱՆ ՎԱՎԵՐԱՑՄԱՆ ԱՐՏԱՔԻՆ ՔԱՂԱՔԱԿԱՆ ՆՊԱՏԱԿԱՀԱՐՄԱՐՈՒԹՅԱՆ մասին
Հայաստանի Հանրապետությունը հանդիսանում է Եվրասիական տնտեսական միության լիիրավ անդամ 2015թ. հունվարի 2-ից` «Եվրասիական տնտեսական միության մասին» 2014թ. մայիսի 29-ի պայմանագրին (ԵԱՏՄ մասին պայմանագիր) ՀՀ միանալու մասին պայմանագրի հիման վրա: Անդամակցության երեք տարիների և 2018 թվականի առաջին ամիսների ընթացքում հայկական կողմն ապահովել է մասնակցություն կազմակերպության մարմինների գործունեությանը, այդ թվում նաև` ԵԱՏՄ պայմանագրին համապատասխան անդամ պետությունների ղեկավարների մակարդակով կազմակերպվող Եվրասիական տնտեսական բարձրագույն խորհրդի (Բարձրագույն խորհուրդ) նիստերին: 
ԵԱՏՄ պայմանագրի 12-րդ հոդվածի 1-ին կետի համաձայն՝ Բարձրագույն խորհուրդը քննարկում է միության գործունեությանն առնչվող սկզբունքային հարցերը, սահմանում ինտեգրացիայի զարգացման ռազմավարությունը, ուղղություններն ու հեռանկարները և ընդունում միության նպատակների իրագործմանն ուղղված որոշումներ։ Բարձրագույն խորհրդի հիմնական լիազորությունները սահմանված են նույն հոդվածի 2-րդ կետով: ԵԱՏՄ պայմանագրի 13-րդ հոդվածի 2-րդ կետի առաջին մասի համաձայն՝ Բարձրագույն խորհրդի որոշումներն ու կարգադրություններն ընդունվում են ընդհանուր համաձայնությամբ (կոնսենսուսով): 
ԵԱՏՄ պայմանագրի 11-րդ հոդվածի 1-ին կետի առաջին մասի համաձայն՝ Բարձրագույն խորհրդի նիստներն անցկացվում են տարին առնվազն մեկ անգամ։ ԵԱՏՄ-ին ՀՀ անդամակցության ժամանակահատվածում կայացել է Բարձրագույն խորհրդի յոթ նիստ, որին մասնակցել է ՀՀ Նախագահը: Խորհրդի հերթական նիստը նախատեսվում է ս.թ. մայիսի 14-ին, որին մասնակցելու և օրակարգում ընդգրկված փաստաթղթերը ստորագրելու լիազորությամբ Հանրապետության Նախագահը 2015թ. փոփոխություններով Սահմանադրությամբ օժտված չէ, քանի որ Հայաստանի Հանրապետությունն անցում է կատարել կառավարման խորհրդարանական համակարգին: ՀՀ նախագահի և վարչապետի լիազորությունների վերաբերյալ Սահմանադրության դրույթները ս.թ. ապրիլի 9-ից ուժի մեջ մտնելու արդյունքում Եվրասիական տնտեսական բարձրագույն խորհրդի` ԵԱՏՄ պայմանագրով սահմանված իրավասության շրջանակի մեջ մտնող հարցերով որրոշումներ ընդունելու լիազորություններով ներկայումս օժտված է ՀՀ վարչապետը:
Ելնելով նշվածից` ԵԱՏՄ պայմանագրի 10-րդ հոդվածում (Բարձրագույն խորհուրդ) Արձանագրությամբ կատարված փոփոխությունները միտված են ապահովելու հայկական կողմի ներկայացվածությունը Եվրասիական տնտեսական բարձրագույն խորհրդի աշխատանքներում` ՀՀ վարչապետի մակարդակով: 
Արձանագրության 2-րդ հոդվածի համաձայն՝ այն ուժի մեջ է մտնում դրա ուժի մեջ մտնելու համար անհրաժեշտ ներպետական ընթացակարգերը անդամ պետությունների կողմից կատարվելու մասին վերջին գրավոր ծանուցումն ավանդապահի կողմից դիվանագիտական ուղիներով ստանալու օրվանից:
Ըստ Արձանագրության ավանդապահից` Եվրասիական տնտեսական հանձնաժողովից ստացված տեղեկատվության՝ Արձանագրության ուժի մեջ մտնելու համար անհրաժեշտ ընթացակարգերն ավարտել է Ռուսաստանի Դաշնությունը:
ԵԱՏՄ մյուս անդամ պետություններում Արձանագրության վավերացումը գտնվում է ներպետական ընթացակարգերի տարբեր փուլերում:

Ելնելով վերոգրյալից՝ «Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություն կատարելու մասին արձանագրության վավերացումը ՀՀ վարած արտաքին քաղաքականության առումով նպատակահարմար է։

